
Konrad von Schifferstadt Komtur und die Brüder von Altshausen verkaufen
an Heinrich Brucher ein Gut zu Mieterkingen als Leibgeding.

Ohne Ortsangabe, 1298. Juni 15.

Ich bruder Cunrat von Schifferstat bruder des spitales sancte Marien des
Thůzenhuses commendur zu Alshusen und alle die brůder des selben huses
thůn kůnt allen den die disen gegenwůrtigen brief ane sehent oder horent
lesen, das Heinrich der Brůcher hat kuoft umbe uns das gůt zů Müterchin-
gen, do Heinrich Bůze uffe sas, umbe aht marc silbers und ein halbe zu eime
lipgedinge vůnf liben, ieme selben und vier kinden Albreht Benzen Cůnzen
und Ůlrich, und alle die wile das der vůnf libe einer lebet, so sullent sie daz
vor genante gůt nissen einer nach dem andern, und swenne die vůnf libe niht
ensint, so sol das vor genante gůt uns und unserme huse ledic sin. Das dis
stete blibe von uns und von unsern nachkůmen, so henken wir unsers huses
ingesigel an diesen brief zu eime warn urkůnde. Dis sint gezuge, die es sahent
und hortent: der herre bruder Cůnrat von Blůmenvelt luprister von Alshusen,
brůder Eberhart von Stekebrůnnen, bruder Arnolt von Langenstein, bruder
Hiltebolt von Rudelingen, Ůlrich der Nůber von Sulgen, Růdeger von Ha-
genŏwe, meiger Ulrich der Rude, meiger Heinrich von Hagenŏwe und ander
erber lůte gnuge.

Dis geschach, do nach gotes gebůrte was thůsent jar und drui hundert jar ane
zwei [j]ar, an sancte Vietes thage.

—

